
Il-qari Bibliku ta’ dan it-tielet Ħadd tar-Randan idur ma’ l-ilma.  Aħna l-Maltin, li l-klima tagħna kważi hija l-istess bħal dik tal-Palestina, u fuq kollox li s-sjuf huma twal, dejjem sħan ħafna u xotti minn kull qatra ilma, allura aktar nifmhu u napprezzaw dan il-qari.  Ta’ min jinnota li għalkemm bejn l-ewwel ġrajja, dik tal-poplu Lhudi fid-deżert igħajjat iddisprat biex jixrob, u l-Evanġelju, dak tal-mara Samaritana li marret timla l-ilma mill-bir, bejniethom hemm mijjiet ta’ snin, imma il-karba hija waħda - nuqqas ta’ ilma. Jew nixorbu inkella immutu bil-għatx. Dan huwa s-sens materjali. Hemm bżonn ukoll li joħroġ dak spiritwali.

Fid-deżert

Il-kuntest ta’ din is-silta Biblika (Eż 17,3-7) huwa id-deżert niexef u ħar tas-Sinaj. Imkien li kull fejn tħares madwarek ma tarax ħlief ramel isfar daqs id-deheb u forsi kull tant xi siġra niexfa mitluqa għar-riħa tistenna l-ilma.  Jista jkun ukoll li qalb din il-medda u firxa bla tmiem ta’ ramel tista tiltaqa ma xi oasi, jiġifieri roqgħa ta’ art fejn hemm is-siġar tal-palm iħaddru imtaqqlim bil-frott. Dan ifisser li hemm hekk hemm l-ilma.

Il-Lhud kien ħarġu ferħanin minn art il-jasar ta’ l-Eġittu. Kienu ċċelebraw l-Għid-Mogħdija tal-Mulej, fejn raw il-mewt ta’ kull tifel il-kbir ta’ l-Eġizzjani, fil-waqt li huma grazzi għad-demm tal-ħaruf imċappas mal-pilastri tal-bibien tagħhom il-mewt ma daħlitx. Raw ukoll, anzi għaddew mill-esperjenza tal-qsim tal-Baħar tal-Qasab, fejn hawn ukoll raw l-id t’Alla magħhom. “B’id qawwija u bi driegħ mifrux” (Dt 4,34). Issa kien imiss li Alla jgħaddihom  mill-prova,  biex jara sa fejn tasal l-imġieba u l-fedelta’ tagħhom. It-test kien dak ta’ l-għatx. U hawn ukoll, il-poplu b’mod kollettiv qata qalbu u ċieda.  Jidher li t-tgergir naturalment kontra Mose, u dan ukoll  kontra Alla ma kienx wieħed żgħir.  Tant qam storbju, tgemgim  u tixwix fost il-poplu, li aktar il quddiem l-istess imkien ħa l-isem ta’ Massah, u Meribah, li ifisser daru bis-sħiħ kontra Alla. 

Il-poplu dar bis-sħiħ kontra Alla. Iddubita mill-eżiżtenza tiegħu.  Webbes qalbu tant li tħasseb sew mill-providenza ta’ Alla  lejh.  Hekk li wasal u għajjat dik l-għajta iebsa u tqila: “Il-Mulej fostna jew le?”  Issa dan kien l-istess poplu li kien għadu kemm ra u ġarrab tant għajnuniet favur tiegħu minn Alla.  Kien mess b’idejh x’kien lest li jagħmel Alla miegħu u għalih biex idaħħlu fl-Art Imwiegħda lilu. Madankollu tilef sabru, qata qalbu, wasal biex iddubita mill istess eżiżtenza ta’ Alla. Fl-aħħar tas-silta hemm żewġ verbi li juru kemm tassew il-poplu hada kontra Alla. Dawn huma “tlewmu u ġarrbu”. It-tnejn ir-riferenza qiegħda direttament indirizzatalil u lejn Alla.  Kien mument meta dan il-poplu hemm fid-deżert b’Mose miegħu, niżel l-isfel ħafna.

U la darba il-poplu kisirha ma Alla mela hemm skala vertikali, il-poplu jasal ukoll biex jiksirha ma ħutu l-bnedmin, skala oriżżontali. Daru għal Mose. Ma ridux jaħfrulu u anqas aktar jistennew. Insew għal kollox kemm il-darba Mose’ qabeż għalihom. Kollox tar mar-rih. Tant li Mose idur lejn Alla u jistaqsih. “X’se nagħmel lil dan il-poplu? Ftit ieħor u jħaġġruni”. Mela ifisser se joqtluni, għaliex it-tħaġġir kienet il-forka tal-Lhud ta’ dak Iż-żmien.  Daqshekk u sa hawn jasal il-bniedem meta iwarrab lil Alla mill-ħajja tiegħu.  Idur ukoll daqs iljun irrabjat għal ħutu, u addio maħfra.

Ilma bix-xaba

Il-Mulej talab lil Mose biex jagħmel tlitt ħwejjeġ qabel ma iseħħ il-miraklu ta’ l-ilma. L-ewwel, Mose jgħaddi minn quddiem il-poplu. Din l-espressjoni tfisser li Alla qiegħed ma Mose u se iwieżnu f’dik il-biċċa xogħol. It-tieni, Mose jieħu miegħu xi wħud mix-xjuħ tal-poplu, mela nies responsabbli u ta’ min joqgħod fuqhom. Hekk dak li se jagħmel Mose ikollu s-siġill ta’ dawn in-nies xjuħ. It-tielet, Mose jieħu l-ħatar, dak l-istess ħatar li permezz tiegħu Mose għamel tant għeġubijiet  f’art l-Eġizzjani.  U sabiex juri u jagħmel il-qalb lil Mose’ Alla kompla jgħidlu: “Jien noqgħod hemm quddiemek, fuq il-blat”. 

Il-prova saret, Mose ħabbat fuq il-blata, u l-effett ħareġ dritt ukoll, ħareġ l-ilma safi u pur. U din il-prova ta l-ilma tant impressjonat lil Lhud li baqgħet timxi minn fomm għal fomm, minn qalb għal qalb, tant li insibuha miktuba ukoll fil-ktieb tad-Dewteronomju: Ftakar li Alla “ħariġlek l-ilma mill-blata taż-żnied” (Dt 8,15). Li jfisser Alla għamel miegħek miraklu ieħor mal-poplu tiegħu: ma dak tal-manna, mal-qsim tal-baħar tal-qasab, mas-sħaba li kienet tmexxihom bi nhar u kolonna tan-nar bil-lejl, mal-ħelsien mill-gdim tas-sriep velenużi, issa hemm ukoll dak ta’ l-igelgel  minn blata żonqrija. 

|ewġ kwalitajiet ta’ ilma

Jaqbel b’mod l-aktar dejjaq mal-ġrajja ta’ l-ilma hemm l-Evanġelju tal-mara Samaritana. Matul id-djalogu li sar bejn Ġesù u l-mara Samaritana s-suġġett waqa fuq l-ilma. U dan għaliex it-tnejn li huma Ġesù u l-mara Samaritana iltaqgħu flimkien ħdejn il-bir ta’ Ġakobb.  Biss għalkemm is-suġġett beda fuq l-ilma, imma Ġesù fehem ilma mod, u l-mara fehmet ilma mod ieħor. Tant hu veru dan li s-Samaritana, ta’ mara ħsiebha biss fil-pjaċiri tal-ġisem u ta’ din id-dinja, mara li għalqet qalbha għal kollox għal dak li kienet tgħid il-Tora’, dejjem mingħaliha sabiex tifranka il-mixja mid-dar tagħha sa ħdejn dak il-bir, il-mara fil-pront qaltlu: “Agħtini dan l-ilma, Sidi, biex ma jeħodnix il-għatx, anqas ma noqgħod ġejja u sejra nimla l-ilma” (Ġw 4,15).  Bir-raġun kollu li din il-mara lil Ġesù ma setgħetx tifmhu. Għaliex hija kienet qed tipprova taqta’ l-għatx klubi tagħha billi tixrob mill-aktar għadajjar maħmuġin u mniġġsin li tiltaqa magħhom. Tant hu veru dan li hekk kif hija talbet lil Ġesù mill-ilma tiegħu Ġesù fil-pront weġibha: “Mur sejjaħ ‘il żewġek u erġa’ ejja hawn:”.

L-ilma li Ġesù kellu kemm għas-Samaritana kif ukoll għal kullmin irid jersaq lejh niedem, huwa differenti minn dak li qatt jaħseb dwaru l-bniedem. Biss pero hawn mhix kwistjoni ta’ diskussjoni dwar xi kwalita’ ta’ ilma għandu , daqs kemm DE~I|JONI li wieħed tassew jibdel ħajtu. Jiddependi kollu kemm hu minnek jekk trid jew ma tridx tersaq lejn Ġesù biex tixrob mill-ilma safi tiegħu. Ilma li jaqtalek tassew l-għatx.

Nħar il-festa solenni ta’ l-Għarejjex,  il-Poplu Lhudi jagħmel il-purċissjoni hekk imsejħa ta’ l-ilma. Ġesù kien hemm fil-bitħa tat-tempju jara lil Lhud bil-bwieqi f’idejhom mimlijin ilma safi mill-għajn ta’ Siloah u iwaddbuh f’riġlejn l-artal tat-tempju. Billi din il-festa ta’ l-Għarejjex taħbat fl-ewwel gimgħat ta’ Ottubru, allura l-poplu Lhudi jitlob ħerqan lil Alla biex dan jibgħatlu x-xita fejjieda f’waqtha. F’dak il-ħin solenni Ġesù li kien qed jara kollox, ried issa juri li huwa biss għandu l-veru ilma li jaqta tassew l-għatx. L-istess kif qal lil mara Samaritana. Tant li “ qam jgħid b’leħen għoli: Min jieħdu l-għatx, jiġi għandi u jixrob. Kif tgħid l-Iskrittura, minn jemmen fiha, minnu joħorġu xmajjar ta’ ilma ħaj” (Ġw 7,38).

Il-ġarra tal-mara

Il-mara marret timla bil-ġarra tal-fuħħar f’ideha. Dan kien oġġett l-aktar meħtieġ għas-Samaritana, biex ġo fih riedet tieħu u twassa l-ilma frisk id-dar.  Meta pero iltaqgħet tassew ma Ġesù, u dan urieha fl-intimu tagħha li ma kenitx tgħix ħajja sew, pjuttost ħajja imgerfxa, din il-mara ma riedet taf b’xejn aktar għajr b’Ġesù. Tant li telqet minn ħdejn il-bir, “ħalliet il-ġarra tagħha hemmhekk” u marret  tiġri biex ixxandar lil Ġesù. Innota il-bidla li saret fil-mara. Insiet għal kollox l-ilma bil-ġarra b’kollox, dik il-ġarra li sa ftit qabel kienet tant meħtieġa għaliha. Issa f’qalbha kellha biss lil Ġesù u l-ilma veru tiegħu. 

|mien ir-Randan irid iwassalna sa hawn. Li fl-intmu tagħna issir vera u tassew bidla, konversjoni. Dan huwa possibli kemm il-darba niltaqgħu bis-sinċerita’ ma Ġesù.   Għalhekk dan huwa żmien mhux le ta diskussjoni imma u tassew ta’ deċiżjoni li tibiddel ħajtek tassew..

